
Anubhuta Siddha Sarasvata Stavah

અનુભૂતસિદ્ધસારસ્વતસ્તવઃ

કલમરાલવિહઙ્ગમવાહના  સિતદુકૂલવિભૂષણલેપના ।
પ્રણતભૂમિરુહામૃતસારિણી પ્રવરદેહવિભાભરધારિણી॥ ૧॥
અમૃતપૂર્ણકમણ્ડલુધારિણી ત્રિદશદાનવમાનવસેવિતા ।
ભગવતી પરમૈવ સરસ્વતી મમ પુનાતુ સદા નયનામ્બુજમ્॥ ૨॥
જિનપતિપ્રથિતાખિલવાઙ્મયી ગણધરાનનમણ્ડપનર્તકી ।
ગુરુમુખામ્બુજખેલનહંસિકા વિજયતે જગતિ શ્રુતદેવતા॥ ૩॥
અમૃતદીધિતિબિમ્બસમાનનાં ત્રિજગતીજનનિર્મિતમાનનામ્   ।
નવરસામૃતવીચિસરસ્વતીં  પ્રમુદિતઃ પ્રણમામિ સરસ્વતીમ્॥ ૪॥
વિતતકેતકપત્રવિલોચને વિહિતસંસૃતિદુઃકૃતમોચને ।
ધવલપક્ષવિહઙ્ગમલાઞ્છિતે  જય સરસ્વતિ પૂરિતવાઞ્છિતે॥ ૫॥
ભવદનુગ્રહલેશતરઙ્ગિતાસ્તદુચિતં  પ્રવદન્તિ વિપશ્ચિતઃ ।
નૃપસભાસુ યતઃ કમલાબલાકુચકલાલલનાનિ વિતન્વતે॥ ૬॥
ગતધના અપિ હિ ત્વદનુગ્રહાત્ કલિતકોમલવાક્યસુધોર્મયઃ ।
ચકિતબાલકુરઙ્ગવિલોચના  જનમનાંસિ હરન્તિતરાં નરાઃ॥ ૭॥
કરસરોરુહખેલનચઞ્ચલા તવ વિભાતિ વરા જપમાલિકા ।
શ્રુતિપયોનિધિમધ્યવિકસ્વરોજ્જ્વલતરઙ્ગકલાગ્રહસાગ્રહા ॥ ૮॥
દ્વિરદકેસરિમારિભુજઙ્ગમાસહનતસ્કરરાજિરુજાં  ભયમ્ ।
તવ ગુણાવલિગાનતરઙ્ગિણાં  ન ભવિનાં ભવતિ શ્રુતદેવતે॥ ૯॥
ૐ હ્રીં   ક્લીં  બ્લીં (૧) તતઃ શ્રીં  તદનુ હસકલ હ્રીમથો  ઐં નમોઽન્તે
લક્ષં સાક્ષાજ્જપન્(૨) યઃ કરસમવિધિના સત્તપા બ્રહ્મચારી ।
નિર્યાન્તી ચન્દ્રબિમ્બાત્ કલયતિ મનસા ત્વાં જગચ્ચન્દ્રિકાભાં
સોઽત્યર્થં વહ્નિકુણ્ડે વિહિતઘૃતહુતિઃ  સ્યાદ્ દશાંશેન(૩) વિદ્વાન્॥ ૧૦॥

રે રે લક્ષણકાવ્યનાટકકથા(૪) ચમ્પૂસમાલોકને-
(૫)ક્વાયાસં વિતનોષિ(૬) બાલિશ મુધા કિં  નમ્રવક્ત્રામ્બુજઃ ।
ભક્ત્યારાધય(૭) મન્ત્રરાજસહસા યેના(૮)નિશં ભારતીં
તેન(૯) ત્વં કવિતાવિતાનસવિતાદ્વૈતપ્રબુદ્ધાયસે॥ ૧૧॥
ચઞ્ચચ્ચન્દ્રમુખી પ્રસિદ્ધમહિમા સ્વાચ્છન્દ્ય(૧૦)રાજ્યપ્રદા-
ઽનાયાસેન સુરાસુરગણૈરભ્યર્થિતા  (૧૧) ભક્તિતઃ ।
દેવી સંસ્તુતવૈભવા મલયજાલેપાઙ્ગરત્નદ્યુતિઃ
સા માં પાતુ સરસ્વતી ભગવતી ત્રૈલોક્યસઞ્જીવિની॥ ૧૨॥
સ્તવનમેતદનેકગુણાન્વિતં પઠતિ યો ભાવિકઃ પ્રમનાઃ પ્રગે ।
સ સહસા મધુરૈર્વચનામૃતૈર્નૃપગણાનપિ રઞ્જયતિ સ્ફુટમ્॥ ૧૩॥
॥ ઇત્યનુભૂતસિદ્ધસારસ્વતસ્તવઃ પરિપૂર્ણઃ॥
Footnote ૧ ૐ હ્રીં   શ્રીં  ક્લીં  બ્લૂં ઇતિ પાઠાન્તરમ્ ।
૨ ૦જપેત્ યઃ । ૩ સંસેવિ વિદ્વાન્ । ૪ તથા । ૫ ૦લોકનેષ્વાયાસમ્ ।
૬ વિતનોતિ । ૭ ૦રાધન । ૮ તેના૦। ૯ યેન । ૧૦ સ્યાત્ સદ્યરાજ્ય૦ ।
૧૧ ૦રભ્યર્ચિતા   ।

